
8 І PANORAMA

lurraldea eta arkitektura analisia

ula iruretagoiena

D onostia eta Bilbok hurrengo gel-
tokia izango dute etorkizunean: 
hurrenez hurren Easo eta Aban-

doko geltokien trenbideak lurperatzean, 
espazio huts bat sortuko da hiriburuen 
epizentroetan. Gasteizek jokaldi berdi-
na eskatu dio Espainiari, baina jolasean 
dabiltza aurrera eta atzera eta bitartean 
Hego Euskal Herriko beste hiriburuek 
aurre hartu diote. Bilbo eta Donostian, 
lehen pausoak emanak dira: nahasian di-
ren administrazioen artean adospen poli-
tikoa dago proiektua aurrera eramateko 
eta lehiaketa arkitektonikoa burutu egin 
da. Esan daiteke hiri zona berriztatua 
gertuago dagoela, nahiz eta hirigintzako 
prozesu hauek luze doazen eta hamarna-
ka urtetan pentsatu behar den gutxienez. 

Eraldaketaren atzetik dauden adminis-
trazio arduradun desberdinen ordezkari 
guztiek bat egiten dute: hiriaren birgaitze 
proiektua hirirako “aukera bat” dela diote. 
Abaguneak une tenporalaren egokitasu-
nari egiten dio erreferentzia. Aukera bat 
da erabilgarritasun amankomun bat supo-
satzen zaiolako gertatzear den egoerari. 
Beharrezkotasun eta komenigarritasun 
bat dago aukera hitzaren atzean. Aukera 
bat dagoela esaten digutenean, ulertzen 
dugu onura posible bat dagoela, eta uko 
egitearen aukera pixka bat urrutiratzen 
da. Nor ausartuko da aukera bati uko egi-
ten, aukerak bere atzean galera aurreikus-
ten duenean eta ukatzailearen sorbaldan, 
damuaren pisua? Baina ez da oso ongi 
zehazten zein den abagunearen onura. 
Aukerak etorkizun hobeagoa iragartzen 
du modu abstraktuan, baina zertarako 
eta norentzat izango den aukera hori ai-
rean gelditzen da, “aukera bat” deialdiaren 
erakargarritasunean.

Hirien kasuan, aukerak oparotasuna-
ren ideiarekin jokatzen du: ekonomia 
suspertuko duelako eraikuntzaren bi-
tartez, etxebizitza gehiago etorriko di-
relako eta etxebizitzek libre uzten duten 
espazioan parke berde bat agertuko de-
lako hiriarentzat. Horrela izanik ere, hiri-
ko trenbideen lurrazpiratzea aukera bat 
dela iragartzean, ezagutzen dugun eredu 
bat eusteaz ari gara. 

Aukera bat da

O raindik ere mina dario Iruñeko Erorien Monumentuari, errepresioa eta za-
palkuntza, 36ko Gerrako irabazleen oroimena eta gorazarrea barreiatzen du 
Iruñean barrena... Eta ezaugarri horiek guztiak biltzen dituen figura historikoa 

izanda, bistan da zauri ugari erretzen jarraitzen duela oraindik. Zorionez, ez da ukitu 
ezina, eta 1941ean eraiki zenetik bere izaera sakon aldatuko duen esku-hartzea egingo 
du bertan Iruñeko Udalak, zalaparta handiaren erdian.

Posible ote da monumentua eta bere ingurua birgaitzea, hau da, beste esanahi bat 
ematea? Oroimenaren aldeko Nafarroako talde gehienen ustez ez, beste askoren aburuz 
bai, besteak beste Iruñeko Udalean gehiengoa duten EH Bildu, PSN eta Geroa Bairen-
tzat. Dudarik gabe alde bietan dira zentzuzko argudioak: oraintsu arte eraistea izan 
da mugimendu memorialisten eskaera nagusia, eta orain birgaitzea bide egiten ari da, 
nagusiki posibilismoak bultzatuta, baina baita sektore akademiko eta memorialistetan 
izandako ikuspegi berriengatik ere, nagusiki honakoa: balia dezagun frankistek hiriaren 
erdian utzi zuten errepresioaren proba nagusia, haiek nahi zutenaren kontrakorako.

Bide horretan, frankismoaren zapalkuntza eta gerrako irabazleen gorazarre egite-
tik, frankismoaren salaketa egingo duen interpretazio zentroa eta museoa eraikiko da; 
gertatutakoaren informazio historikoaren azalpena emango duena; eta faxismoaren 
aurkako osagai gisa baliatuko dena. Faxismoaren aurkako zenbat interpretazio zentro 
daude Euskal Herrian? Izaera zehatz horrekin, bat bera ere ez. 

2016an monumentua biltzen duen plaza Rodeznoko Kondea izatetik Askatasunaren 
plaza deitzera iragan zen, eta Mola eta Sanjurjo buruzagi frankisten gorpuzkiak atera 
zituzten monumentutik. Pauso txikiak, baina sinbolikoki esanahi handikoak.  Kontua da 
beste bederatzi urte behar izan direla orduko aldaketekin jarraitzeko.  Denbora gehie-
gi. Zoritxarrez, dena da geldoa frankismoaren oroimenari aurre egiterakoan; zorionez, 
azkenean norabide argiago bat dago. 

Azken 30 urteetan Nafarroan urrats handiak eman dira oroimenaren eremuan, baina 
ibilbide horretan talde memorialisten arteko ika-mikak ere handiak izan dira. Pentsaezi-
na zen, beraz, oroimenaren bueltako sinbolorik handiena tirabira horietatik libre geratu-
ko zela. Bihar bertan, goizean altxa, Karlos III.a etorbidean gora egin eta monumentuaren 
arrastorik ez balego, nekez litzateke zalaparta handirik eraistearen eta birgaitzearen 
artekoen artean. Baina hori ez da errealitatea, ametsa baino.

Erreforma ala haustura? Klasiko bat da ezkerrean eta ohikoan indarrak agintzen du. 
Oraingoz monumentua birgaitzea hobe, eta era aldaezinean bada are eta hobeto, beste 
hamar urtez ezer egin gabe uztea baino, are gehiago faxismoa gure gizarte hauskorrean 
ate joka datorrenean. Bai, faxismoari aurre egin behar zaio kalean, eta ahal den eremu 
gehienetan, oroimenarenean ere bai. 

Zabaldu aukerak faxismoaren 
aurkako baliabideei

